
Sehr geehrte Herr FAKOS Präsident Charly Gfeller, liebi Fasnachts-Komitee Mitglieder, gschätzti Fastnächtlerinne und Fasnächtler und Schaffhuuserinne und Schaffhuuser

Heimet isch döt, wos eim wohl isch und wo me diiheim isch. Heimat gits nid inere Sonderaktion bim Migros oder im Coop oder im Manor do hine zchaufe. Heimat macht me sälber. Zum Biispiel hüt do uf em Fronwagplatz mit em Uuftakt zur Schaffhuuser Fasnacht.
Wa isch dänn Heimat genau? Isch da ä Läbeshaltig, nur ä momentans Gfüehl we jetzt hüt do im Herze vo Schaffhuuse oder isch es bi dä einte gar Programm?

· Isch Heimat, wenn me im färne Uusland plötzlich ä Schwiizer Fahne entdeckt oder ä Schwiizer Nummereschild?

· Oder wänn me durch dä Schwiizer Zoll fahrt oder dur dä Zoll uf em Flughafe schritted?

· Oder wänn me uf dä neue A4 bi Uhwiese um dä Egge büügt und plötzlich Schaffhuuse und Neuhuse vor sich gsiet?

· Oder wänn me anere Fasnacht imme andere Kanton oder gar im Usland plötzlich ä Schaffhuuser Guggemusik entdeckt?
Ihr mached öppis ganz zentrals: Zämechoo mit Gliichgsinnte und fröhlich sii. Und das inere Ziit, wo me vor allem über Handy, Facebook und Internetchat mitenand kommuniziert. Echti Früünde giits aber nu im richtige Läbe und nid zweidimensional uf em Bildschirm. Guggemusik über dä Aether und ab CD isch oK, aber nie und nimmer s’Gliich we live und direkt vor Ort.
Mir fallt immer wieder öppis uf: Wänn ich Gäscht ha in Schaffhuuse, brueflich oder privat, dänn sind die noch ihrem Bsuech total begeischtered vo üsere Region. Sie finded dänn, dass mir tatsächlich im Paradies wohned. Sie sind überrascht, erschtuunt, verblüüft….und da well si Schafhuuse vorher schlicht und eifach nid kännt händ. 

Ihr wüssed alli: Schaffhuuse hät kei schlechts Image i dä übrige Schwiiz, Schaffhuuse hät gar kei Image….und a däm mömmer schaffe. Drum au üseri Botschaft vom Chliine Paradies, wo ä fröhlichi, ufgschtellti und familiefrüündlichi Schaffhuuser Fasnacht au en Teil devo isch!
Liebi Narre, also s` isch wieder so wiit
ab hüt isch in Schaffhuuse wieder Fasnachtsziit
Ich weiss: es chribelet ii eu scho lang
und ihr sind sicher voller Tatedrang
d'Schaffhuuser zum Lache bringe isch s'Ziel
und da bruucht mängmol no cheibe viel!

Fröhlich sii und lache da tuet guet
Giit eim i schwäre Ziite neue Muet!
Es giit gnueg ernschti und schwäri Moment im Läbe
Wo im Gsicht inne en Lätsch tuet chläbe.
Lachendi Mänsche isch euern schönschte Lohn:
Jo, es looht sich läbe bi üs im Kanton.

Nimmt mi jo Wunder, wa d’Fasnachtstheme würded si?

Welli Themeim Zentrum schtönd do am schöne Rhii!

Es ghört dezu, dass me d’Lüüt uf d’Schippi nimmt

Und es Salz und dä Pfeffer i dä Suppe findt.

Doch immer fröhlich und nid fiis
S’isch würkli ä Paradies, e chliis!
Schtönd zäme und tönd chräftig fiire

Und nid eifach nu Värsli abeliire.

I dä Stadt sind alli andere Gasse läär

S’normali Läbe isch sekundär.
Ä Bombestimmig, eis, zwei, drei

In Schaffhuuse got me hüt nonig grad hei

In Schaffhuuse do simmer diihei

Und tusched nid für tuusig Schtei...!

Ich wünsche eu Glück und Säge

Viil Sunneschii und wänig Räge

Mit eu zäme, liebi Fasnächtler, isch es en G’nuss

Doch eimol hät au jedi Red en Schluss

Drum gömmer jetzt in letschte Refrain Rank

Nehmed vo mir fürs Engagement tuusig Dank!

Bliibed eso fröhlich wen ihr sind

Und gänd enand möglichscht wänig uf dä Grind.....

Ich freue mich, dass jetzt bald Bsetzi und Chnorz im neue Gwand und frisch erschtrahled durch d'Schaffhuuser Gasse schpringe chönd. Mir läbed inere wundervolle Region mit hocher Läbesqualität und tolle Schtadt, wo ab hüt bis in Februar ie au dä Fasnächtlerinne und Fasnächtler ghöre wird. Gnüssed die schön Ziit zäme und pfleged euri Früündschaft. Ganz sicher isch da ä Form vo gläbter Heimat.
Jetzt zuckts eim dänn wieder i dä Bei, wenn Gugge afanged schpiile und d’Schminki, d‘Koschtüm und d’Konfetti sind bereit. 

Mir gfallts Motto vo dä diesjöhrige Fasnacht, denn eis isch sowieso klar: 
Mir ghöred zäme!

